
 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2021 ԹՎԱԿԱՆԻ ՄԱՐՏԻ 11-Ի N 322-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

Իրավական ակտի ընդունման անհրաժեշտությունը, ընթացիկ իրավիճակը և խնդիրները.
Հայաստանի Հանրապետության կառավարության 2021 թվականի մարտի 11-ի N 322-Լ որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման անհրաժեշտությունը պայմանավորված է այն հանգամանքով, որ ՀՀ Ազգային ժողովի կողմից 2022թ. հուլիսի 06-ին երկրորդ ընթերցմամբ և ամբողջությամբ ընդունվել են «Մաքսային կարգավորման մասին» օրենքում լրացումներ կատարելու մասին», «Սննդամթերքի անվտանգության պետական վերահսկողության մասին» օրենքում փոփոխություններ և լրացումներ կատարելու մասին», «Ավտոմոբիլային տրանսպորտի մասին» օրենքում լրացումներ և փոփոխություններ կատարելու մասին» օրենքում փոփոխություն կատարելու մասին», «Պետական սահմանի մասին» օրենքում փոփոխություններ և լրացումներ կատարելու մասին», «Պետական սահմանի մասին» օրենքում լրացումներ կատարելու մասին» օրենքն ուժը կորցրած ճանաչելու մասին», «Ազգային անվտանգության մարմինների մասին» օրենքում լրացումներ կատարելու մասին», «Ոստիկանության մասին» օրենքում լրացում կատարելու մասին» օրենքի նախագծի, «Օտարերկրացիների մասին» օրենքում փոփոխություններ և լրացումներ կատարելու մասին», «Տեսանկարահանող կամ լուսանկարահանող սարքերով հայտնաբերված ճանապարհային երթևեկության կանոնների խախտումների վերաբերյալ գործերով իրականացվող վարչական վարույթի առանձնահատկությունների մասին» օրենքում լրացումներ կատարելու մասին», Վարչական իրավախախտումների վերաբերյալ Հայաստանի Հանրապետության օրենսգրքում փոփոխություն և լրացում կատարելու մասին ՀՀ օրենքները, ինչպես նաև ընդունվել են մի շարք ենթաօրենսդրական ակտեր։ Նշված իրավական ակտերի ընդունմամբ իրականացվում են պետական սահմանի անցման կետերում «Մեկ կանգառ» համակարգի ներդրման աշխատանքները։ Նախագծով նախատեսվող կարգավորումները պայմանավորված են Հայաստանի Հանրապետության կառավարության 2021 թվականի նոյեմբերի 18-ի N 1902-Լ որոշմամբ հաստատված՝ Հայաստանի Հանրապետության կառավարության 2021-2026 թվականների գործունեության միջոցառումների ծրագրի «Պետական եկամուտների կոմիտե» բաժնի 1․6-րդ, 1․7-րդ, 2․9-րդ, 5․3-րդ և 5․5-րդ սահմանված ժամկետներով։
Մասնավորապես,
1) ՀՀ կառավարության 11․03․2021թ․ N 322-Լ որոշման (այսուհետ՝ Որոշում) տեքստից արտաքին տնտեսական գործունեության սպասարկման կենտրոններին առնչվող կարգավորումները հանելու, ինչպես նաև որոշմամբ հաստատված հավելվածի 1․3․1-ին, 1.5-րդ և 1.6.1-րդ կետերով նախատեսված միջոցառումներն ուժը կորցրած ճանաչելու և 1․8-րդ կետը նոր խմբագրությամբ շարադրելու հանգամանքը պայմանավորված է Հայաստանի Հանրապետության կառավարության 2021 թվականի նոյեմբերի 18-ի N 1902-Լ որոշմամբ հաստատված՝ Հայաստանի Հանրապետության կառավարության 2021-2026 թվականների գործունեության միջոցառումների ծրագրի «Պետական եկամուտների կոմիտե» բաժնի 2․9-րդ կետով, համաձայն որի՝ մաքսային ձևակերպումների ժամանակակից կենտրոնը նախատեսվում է ստեղծել մինչև 2025թ.  դեկտեմբերի 3-րդ տասնօրյակը, իսկ ներկայումս դեռևս չեն ստեղծվել արտաքին տնտեսական գործունեության կենտրոններ։ Միաժամանակ, արտաքին տնտեսական գործունեության սպասարկման կենտրոնների գործարկման և ենթակառուցվածքների կատարելագործման առնչությամբ միջոցառումները ներառված են  «Մաքսային քաղաքականության ու վարչարարության բարեփոխումների ռազմավարությունը և դրանից բխող միջոցառումների ծրագիրը հաստատելու մասին» ՀՀ կառավարության որոշման նախագծում, որի վերջնաժամկետը նախատեսվել է 2025 թվականը։
2) Որոշման հավելվածի 1․4-րդ կետի ուժը կորցրած ճանաչելու հանգամանքը պայմանավորված է «Մեկ կանգառ» համակարգի ընտրված մոդելի շրջանակներում արդեն իսկ ընդունված օրենսդրական և ենթաօրենսդրական ակտերով։
3) Որոշման հավելվածի 1.6-րդ և 1.7-րդ կետերով նախատեսված միջոցառումների ուժը կորցրած ճանաչելու հանգամանքը պայմանավորված է ՀՀ կառավարության «Հայաստանի Հանրապետության կառավարության 2011 թվականի մայիսի 12-ի թիվ 735-Ն որոշման մեջ փոփոխություններ և լրացումներ կատարելու մասին» 13.10.2022թ. թիվ 1588-Ն որոշման 1-ին կետի 7-րդ ենթակետով, որի համաձայն՝ պետական սահմանի անցման կետերում անձանց, տրանսպորտային միջոցների մուտքի (ելքի), բեռների, այլ գույքի, կենդանիների տեղափոխման, պետական սահմանի անցման կետերում անձանց ու տրանսպորտային միջոցների գտնվելու և տեղաշարժվելու տեխնոլոգիական սխեման և նկարագիրը, այդ թվում՝ ազգային անվտանգության և մաքսային մարմինների պաշտոնատար անձանց կողմից գործողությունների իրականացման հերթականությունը սահմանվում է Ազգային անվտանգության ծառայության տնօրենի և Հայաստանի Հանրապետության պետական եկամուտների կոմիտեի նախագահի համատեղ հրամանով (ՀՀ ազգային անվտանգության ծառայության տնօրենի 30.12.2022թ. N 134-Լ և ՀՀ պետական եկամուտների նախագահի 30.12.2022թ. N 1407-Լ համատեղ հրաման): Նշվածով պայմանավորված՝ «Մեկ կանգառ, մեկ պատուհան» էտալոնային մոդելի հիման վրա ՀՀ պետական սահմանի անցման կետերում փորձնական ծրագիր չի իրականացվել, և ընտրվել է «Մեկ կանգառ, մեկ պատուհան» սկզբունքի ներդրման այլ մոտեցում՝ համապատասխան իրավական ակտերի ընդունումից հետո ՀՀ սահմանային անցման կետերում սկսվել է կիրառվել «Մեկ կանգառ, մեկ պատուհան» սկզբունքը։
4) Որոշման հավելվածի 2․1-ին կետի՝ նոր խմբագրությամբ շարադրելը պայմանավորված է այն հանգամանքով, որ պետական սահմանի անցման ոչ բոլոր կետերում են համապատասխան համակարգերը ինտեգրված, մասնավորապես՝ կշեռքների կենտրոնացված համակարգը դեռևս ինտեգրված չէ բոլոր անցման կետերում։ Ներկայումս ընթանում են համակարգերի ինտեգրմանն ուղղված աշխատանքները։
5) Որոշման հավելվածի 2․6-րդ կետը նախատեսվում է ուժը կորցրած ճանաչել՝ հաշվի առնելով այն հանգամանքը, որ միջոցառումը վերաբերում է տրանսպորտային փաստաթղթերի թվայնացմանը, իսկ այդպիսի թվայնացումը ենթադրում է ոչ միայն ներպետական միջոցառումների իրականացում, այլ նաև՝ միջազգային ստանդարտների վերանայում։ Մասնավորապես, մեր ունեցած տվյալներով, ՄԱԿ-ի շրջանակներում ստեղծվել է աշխատանքային խումբ, որը զբաղվում է տրանսպորտային փաստաթղթերի թվայնացման աշխատանքներով, և նշվածի իրականացման պարագայում միայն Հայաստանի Հանրապետությունը կարող է ապահովել վերոգրյալ միջոցառման կատարումը։ Հաշվի առնելով նշվածը, միջոցառման ժամանակավրեպ լինելու հանգամանքով պայմանավորված նախատեսվում է այն ուժը կորցրած ճանաչել։
6) Որոշման հավելվածի 2․7-րդ և 2․9-րդ կետերի ժամկետները առաջարկվում է համապատասխանեցնել Հայաստանի Հանրապետության կառավարության 2021 թվականի նոյեմբերի 18-ի N 1902-Լ որոշմամբ հաստատված՝ Հայաստանի Հանրապետության կառավարության 2021-2026 թվականների գործունեության միջոցառումների ծրագրի «Պետական եկամուտների կոմիտե» բաժնի 1․6 և 1․7 կետերով սահմանված ժամկետներին։
7) Որոշման հավելվածի 2․8 կետի՝ նոր խմբագրությամբ շարադրելու հանգամանքը պայամանավորված է ՀՀ ԱՆ հարկադիր կատարումն ապահովող ծառայության կողմից համապատասխան տեխնիկական վերազինման և ինտեգրման աշխատանքների իրականացմամբ։
8) Որոշման հավելվածի 3․1 կետի փոփոխությունը պայմանավորված է այն հանգամանքով, որ դեռևս 5 գերատեսչություններ չեն ինտեգրվել համապատասխան էլեկտրոնային համակարգին։ Միաժամանակ, ՀՀ պետական եկամուտների կոմիտեն ապահովել է համակարգին ինտեգրման հնարավորությունը։
9) Որոշման հավելվածի 3․2 կետի փոփոխությունը և 3․2․1 կետի լրացումը պայմանավորված է այն հանգամանքով, որ ներկայումս առկա է համապատասխան համակարգի ներդրման աշխատանքների իրականացման անհրաժեշտություն, ինչը փոխկապակցված է Իրանի Իսլամական Հանրապետության համապատասխան գերատեսչության կողմից աշխատանքների իրականացման հետ։
Կարգավորման առարկան, ակնկալվող արդյունքը.
Նախագծի ընդունմամբ Հայաստանի Հանրապետության կառավարության 2021 թվականի մարտի 11-ի N 322-Լ որոշմամբ սահմանված միջոցառումները և դրանց կատարման վերջնաժամկետները կհամապատասխանեցվեն Հայաստանի Հանրապետության կառավարության 2021 թվականի նոյեմբերի 12-ի N 1902-Լ որոշմամբ սահմանված ժամկետներին։
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագիծը մշակվել է Հայաստանի Հանրապետության կառավարության 2021 թվականի նոյեմբերի 12-ի N 1902-Լ որոշման 1-ին հավելվածով հաստատված՝ Հայաստանի Հանրապետության կառավարության 2021-2026 թվականների գործունեության միջոցառումների ծրագրի «Պետական եկամուտների կոմիտե» բաժնի 2-րդ և 5-րդ, ինչպես նաև Հայաստանի Հանրապետության կառավարության 2019 թվականի դեկտեմբերի 12-ի N 1830-Լ որոշմամբ հաստատված՝ Հայաստանի Հանրապետության պետական եկամուտների կոմիտեի զարգացման և վարչարարության բարելավման ռազմավարական ծրագրի 2.3-րդ կետերի կատարման շրջանակներում:
Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Հայաստանի Հանրապետության պետական եկամուտների կոմիտեի կողմից:
Լրացուցիչ ֆինանսական միջոցների անհրաժեշտության վերաբերյալ
Նախագծի ընդունմամբ լրացուցիչ ֆինանսական միջոցների ներգրավման անհրաժեշտություն առկա չէ:
Պետական բյուջեի եկամուտներում և ծախսերում սպասվելիք փոփոխությունների վերաբերյալ
Նախագծի ընդունմամբ Հայաստանի Հանրապետության պետական բյուջեում եկամուտների և ծախսերի ավելացում կամ նվազեցում չի նախատեսվում։


